
   ĊIRKULARI 
 
Data:  10 ta’ Jannar 2024              Ref: DELH 005/2024 
 
Lill-: Segretarju Permanenti, Diretturi Ġenerali, Diretturi, CIO, Kapijiet tan-Network tal-Kulleġġi, 

Uffiċjali Edukattivi, u Kapijiet tal-Iskejjel Primarji tal-Istat, Kapijiet ta’ Entitajiet  
 
Mingħand:    L-Uffiċjali Edukattivi tal-Malti: Is-Sur Stefan Borg, is-Sur George Mifsud, Is-Sa Maria    
                        Dolores Coleiro u s-Sur Carlston Grima. 
       
Suġġett:         Linji Gwida għall-Eżami Annwali tal-Malti 2024 fis-Sitt Sena tal-Primarja 
 

 
 
Il-Kapijiet tal-Iskejjel Primarji huma mitluba jgħaddu din l-informazzjoni lill-għalliema tagħhom li 
jgħallmu s-sitt sena. 

 
Linji Gwida għall-Eżami Annwali tal-Malti fil-Primarja 

Is-Sitt Sena (2024) 
 

L-eżami tas-sitt sena tal-Primarja se jkun magħmul minn tliet partijiet separati  

1.     IL-QARI MGĦAJJAT U T-TAĦDIT 

2.     IL-FEHIM MIS-SMIGĦ 

3.     IL-FEHIM MILL-QARI U L-KITBA 

 

▪ Il-Qari Mgħajjat u t-Taħdit huma assessjati f’sessjoni separata ta’ 10 MINUTI. 

▪ Il-Fehim mis-Smigħ huwa assessjat f’karta ta’ NOFS SIEGĦA (30 minuta). 

▪ Il-Fehim mill-Qari u l-Kitba huma assessjati f’karta tal-eżami twila SIEGĦA U NOFS (90 minuta). 

Id-Dipartiment tal-Malti jaħdem il-karti tal-eżami  skont is-sillabu uffiċjali tal-kisbiet mit-tagħlim tal-Malti 

tas-sitt sena tal-primarja li jiġu ppubblikati mit-Taqsima tal-Assessjar Edukattiv (EAU). Is-sillabu uffiċjali u 

riżorsi oħra għat-tagħlim tal-Malti jinsabu fis-sit uffiċjali tad-Dipartiment tal-Malti malti.skola.edu.mt fit-

taqsima tas-sitt sena tal-primarja fejn se jkun hemm ukoll karta mudell 2024 kompluta bil-partijiet kollha. 

 

IL-KARTA MUDELL TINSTAB F’DIN IL-ĦOLQA: 

 

https://malti.skola.edu.mt/assessjar-kontinwu-summattiv/assessjar-kontinwu-u-summattiv-mir-4-sas-

6-sena-primarja/#Karta-Mudell-6 

 

➢ IL-Qari Mgħajjat u t-Taħdit (10 minuti, 20 marka) 

Din il-parti tiġi assessjata permezz ta’ eżami orali. Se jkun hemm karta għall-istudenti u oħra għall-għalliema. 

L-għalliema se jsibu żewġ karti tal-eżami differenti, Karta A u Karta B, biex huma jagħżlu waħda u jagħtuha 

lill-istudenti għat-tħejjija.  

 

 

https://malti.skola.edu.mt/assessjar-kontinwu-summattiv/assessjar-kontinwu-u-summattiv-mir-4-sas-6-sena-primarja/#Karta-Mudell-6
https://malti.skola.edu.mt/assessjar-kontinwu-summattiv/assessjar-kontinwu-u-summattiv-mir-4-sas-6-sena-primarja/#Karta-Mudell-6

Il-karta tal-istudenti jkun fiha silta għall-qari li tista’ tkun poeżija u xi mistoqsijiet miftuħa għal diskussjoni 

fuq it-tema ġenerali tal-qari, kif ukoll stampa/i biex huma jitkellmu fuqhom. L-istudenti jingħataw 5 minuti 

ċans jippreparaw għal dan l-eżami li fih jiġu eżaminati għall-ħiliet tagħhom fil- 

qari mgħajjat, fit-tħaddim ta’ reġistri lessikali differenti, fil-mod kif jesprimu ruħhom, fis-sekwenza tal-ideat, 

u fil-ħila li jibnu/jkomplu diskursata. 

 

Waqt l-eżami, fl-ewwel taħriġ, l-istudenti se jintalbu mill-eżaminaturi jaqraw jgħajtu paragrafu/parti minn 

paragrafu mis-silta pprovduta u li jkun ipprepara minn qabel l-istudent/a. Dan l-eżerċizzju, marbut mal-

kisbiet mit-tagħlim tal-ħila tal-qari, se jassessja l-ħila tal-qari mgħajjat, l-intonazzjoni, il-mixja u l-waqfiet 

skont il-punteġġjatura u elementi oħra essenzjali fil-ħila tal-qari skont kif imniżżla fil-kisbiet tas-sillabu.  

 

Fit-tieni taħriġ, wara l-qari mgħajjat, l-għalliem/a u l-istudent/a jiddiskutu u jitkellmu fuq il-mistoqsijiet 

mogħtija li jservu ta’ spunt tat-tluq. Il-mistoqsijiet se jkunu marbuta mal-kisbiet mit-tagħlim tal-ħila tat-

taħdit u se jkunu ġenerali, maħsuba biex jiftħu d-diskussjoni fuq it-tema ppreżentata fit-test tal-qari. Il-

mistoqsijiet ipprovduti qatt m’għandhom jittieħdu/isiru bħala eżerċizzju ta’ fehim il-qari/smigħ.  

 

It-tielet taħriġ ikun magħmul minn taħdit fuq viżwal fejn l-istudenti jkunu mistennija jiddeskrivu, iqabblu, 

jirrakkuntaw jew jikkummentaw fuq stampa jew stampi mogħtija. Se jkun hemm sensiela ta’ mistoqsijiet li 

jgħinu lill-istudenti jiftħu/jippjanaw id-diskursata tagħhom u li qatt m’għandhom isiru f’forma ta’ 

interrogazzjoni, imma biss bħala spunti għal aktar diskors. L-istudenti se jkollhom ukoll l-opportunità li 

jsaqsu lill-għalliem/a. Dan jgħinhom jinvolvu ruħhom b’mod sħiħ filwaqt li jtejbu l-ħiliet ta’ 

komunikazzjoni tagħhom u jiksbu fiduċja fl-espressjoni tal-ħsibijiet tagħhom. 

 

Il-karta tal-għalliema se jkun fiha l-istruzzjonijiet kollha li jridu jiġu segwiti mill-għalliema/l-iskola biex l-eżami 

jkun validu, ta’ min jorbot fuqu u ġust mal-istudenti kollha. Se jkun hemm ukoll skema tal-marki uniformi 

għal kulħadd, kemm għall-qari mgħajjat kif ukoll għall-komponent tat-taħdit, flimkien ma’ tabella biex fiha 

l-għalliema jniżżlu l-marki miksuba mill-istudenti waqt dan l-eżami. 

 

➢ IL-FEHIM MIS-SMIGĦ (30 minuta, 20 marka) 

L-eżami tas-smigħ se jikkonsisti minn żewġ siltiet li flimkien ikun fihom madwar 300 kelma b’kollox, 

b’waħda minnhom tista’ tinkludi filmat jew viżwal mad-diskors. 

 

Għal dan l-eżami jinħarġu żewġ karti: 

 

1. Il-karta tal-għalliema: Din ikun fiha t-testi u l-mistoqsijiet, magħmula f’forma ta’ skript li jinkludu l-

istruzzjonijiet kollha. L-iskript ikun irrekordjat. IMPORTANTI: L-għalliema għandhom jaraw li l-

apparat li ser jużaw għas-smigħ tas-siltiet ikun jaħdem u ssettjat sew biex ir-rikording jinstema’ ċar 

u tajjeb minn kull naħa tal-klassi. F’każ li dakinhar tal-eżami jkun hemm tassew xi diffikultajiet biex 

ir-rikording jinstema’ sew, l-iskript għandu jinqara mill-għalliem/a fil-klassi skont l-istruzzjonijiet 

misjuba fil-karta tal-għalliema.  

2. Il-karta tal-istudenti: Din ikun fiha biss il-mistoqsijiet u t-taħriġiet marbutin mat-testi mismugħa. Il-

karti tal-istudenti jkunu magħmulin b’tipa Andika ta’ daqs 13. Il-mistoqsijiet tat-taħriġiet se jkunu 

mħallta u ggradati li jinkludu:  

▪ mistoqsijiet ta’ fehim/referenza, fejn it-tweġiba tittieħed minn dak li jiġi mismugħ u miftakar mill-

qari; 

▪ mistoqsijiet ta’ fehim tal-idjoma u l-lessiku Malti skont kif użati fit-test. 

It-tipi ta’ eżerċizzji jistgħu jkunu: 

Qabbel il-kolonni, għażliet multipli, kompli s-sentenza, imla l-vojt, veru jew falz, wieġeb il-mistoqsija, u poġġi 

fl-ordni kif issemmew. 

 

Qabel jisimgħu l-ewwel qari, l-istudenti se jkollhom ħin jaqraw il-mistoqsijiet. Waqt li jkun għaddej il-qari 

tat-test, kemm l-ewwel darba kif ukoll it-tieni darba, l-istudenti jkunu jistgħu jiktbu t-tweġibiet għat-taħriġ. 

 

➢ IL-FEHIM MILL-QARI U L-KITBA (Siegħa u nofs, 60 marka) 

Il-karta tal-istudenti se tkun b’tipa Andika ta’ daqs 13 u fiha żewġ taqsimiet ewlenin: 

1. Taqsima A: Il-Fehim mill-Qari (30 marka) 

2. Taqsima B: Il-Kitba (30 marka) 

Fit-taqsima tal-Fehim mill-Qari, l-ortografija, il-grammatika u l-punteġġjatura huma assessjati skont is-

sillabu tal-Malti. Dan għaliex huwa mistenni li t-tweġibiet jinkitbu b’mod li jinftiehem u korrett. L-istudenti 

huma mħeġġa ma jikkupjawx sentenzi sħaħ mit-test, imma jagħtu t-tweġiba fi kliemhom jew skont kif ikun 

mitlub. 

 

Taqsima A: Il-Fehim mill-Qari  (30 marka) 

 

Din it-taqsima fiha 2 testi: wieħed fattwali u l-ieħor letterarju. It-testi tal-fehim mill-qari għandhom ikunu 

twal madwar 300 kelma KULL WIEĦED, u t-taħriġ fuqhom ikollu 15-il marka għal kull test.    L-ewwel test se 

jinkludi wkoll taħriġ fl-għarfien il-lingwa (tifsir ta’ idjoma, qwiel, lessiku eċċ) filwaqt li t-tieni test se jkollu 

eżerċizzji marbuta mal-metalingwa. 

 

It-tipi ta’ eżerċizzji jistgħu jkunu: 

Wieġeb, għażliet multipli, veru jew falz, imla l-vojt, islet/sib mit-test, kompli s-sentenza, qabbel il-kolonni, 

poġġi fl-ordni, sib it-tema ewlenija tat-test moqri, sekwenza ta’ ġrajjiet/argumenti, u relevanza u tqabbil tal-

qari mal-esperjenzi tal-istudent. 

 

L-ortografija u l-punteġġjatura għandhom ikunu mmarkati fit-taħriġ il-fehem. Għalhekk se jingħataw żewġ 

marki, marka għal kull test tal-fehim mill-qari, skont it-tweġibiet kollha tal-fehim mill-qari. Din se tidher hekk 

taħt kull taħriġ il-fehem: 

 

Marka għal tweġibiet mingħajr żbalji fil-kitba:  ____________  minn marka 

Kull tweġiba mistennija li tinkiteb b’Malti korrett. Minkejja li mhux meħtieġ li l-mistoqsija jew parti minnha 

tkun ikkupjata fit-tweġiba, it-tweġiba għandha tagħmel sens. Il-marka ‘speċjali’ tinqasam min-nofs, parti 

għall-ortografija u parti għall-użu tajjeb tas-sinjali tal-punteġġjatura. Aktar dettalji dwar dan, l-għalliema 

jsibuh fl-iskema tal-marki li tinħareġ mal-karti tal-eżami bl-istruzzjonijiet għal korrezzjoni uniformi u ġusta, 

flimkien mat-tweġibiet it-tajba għat-taħriġiet kollha tal-eżami. 

 

Taqsima B: IL-KITBA (30 marka) 

Din it-taqsima fiha żewġ partijiet: 

1. Il-kitba l-qasira 

2. Il-kitba t-twila 

F’din it-taqsima l-ortografija u s-sens/ideat/forma/kontenut tal-kitba jkunu assessjati skont is-sillabu tal-

Malti. 

 

Il-kitba l-qasira (10 marki) 

L-istudenti jintalbu jipproduċu kitba qasira ta’ madwar 50 kelma skont il-ġeneri u t-tipi ta’ kitbiet imniżżla 

fis-sillabu tal-kisbiet.  

 

Il-kitba t-twila (20 marka) 

L-istudent mhux se jingħata marki għall-pjan tal-kitba imma għandu jkun imħeġġeġ li juża l-ispazju pprovdut 

sabiex iħejji xi tip ta’ pjan li żgur jgħin fl-iżvilupp tal-kitba.  

 

L-istudent se jingħata għażla minn żewġ titli ta’ kitba ta’ ġeneri differenti li hemm fis-sillabu tas-sitt sena. L-

ammont ta’ kliem għall-kitba t-twila hu bejn 140 u 200 kelma. L-aspetti tal-kitba li ser jiġu assessjati fil-kitba 

t-twila huma dawk imniżżla fit-tabella li ġejja: 

It-Tqassim tal-Marki għall-Kitba t-Twila 
                                                                       

IL-ĠENERU  (3)    

It-tqassim skont kif jitlob il-ġeneru 0 1-2 3 

 Bla tqassim Ftit tqassim 
It-tqassim kollu 

mistenni 

IL-KONTENUT  (12)    

L-iżvilupp tal-ideat 0-1 2-3 4-5 

 
Ftit ideat u 

ripetuti bi ftit 
rabta mat-tema 

Għadd ta’ ideat b’xi 
ripetizzjonijiet u 

marbuta mat-tema 
mhux dejjem u 

għalkollox 

Ħafna ideat ċari u 
sodi li jirriflettu       s-
suġġett minn angoli 

differenti 

Is-sekwenza/koerenza u rabta bejn        il-
partijiet 

0 1-2 3 

 

Kitba bla ebda 
rabta bejn          il-

partijiet; 
b’sekwenza 

ħażina jew ma 
teżistix 

Ftit rabta minkejja li xi 
drabi ma tkunx ċara 
jew diretta u mhux 
dejjem ikun hemm 

sekwenza ċara 

Il-kitba ssegwi minn 
parti għall-oħra 

b’mod naturali u 
b’sekwenza tajba 

L-espressjoni u l-lessiku 0 1-2 3-4 

 
Kitba li ma fihiex 
espressjonijiet u 

lessiku nieqes 

Għadd ta’ 
espressjonijiet u firxa 

ta’ lessiku limitat 
marbut mat-tema 

Kitba mimlija 
espressjonijiet 

mexxejja u b’lessiku 
wiesa’ 

IL-METALINGWA  (5)    

Il-punteġġjatura u l-morfoloġija 0 1 2 

 

Bla sinjali bażiċi 
tal-punteġġjatura 
u fiha ħafna żbalji 

grammatikali 

Għadd ta’ sinjali bażiċi 
nieqsa jew użati ħażin 
u fiha ftit li xejn żbalji 

grammatikali 

Il-punteġġjatura 
bażika hija użata 
tajjeb minkejja xi 

nuqqasijiet żgħar u 
ma fihiex żbalji 
grammatikali. 

L-ortografija 0-1 2 3 

 
Kitba li fiha bejn 9 

u 12-il żball 
differenti 

Kitba li ma fihiex aktar 
minn 4-8 żbalji 

differenti 

Kitba li ma fihiex aktar 
minn 3 żbalji 

differenti 

PPENDIĊI 1 

NOTA:  l-għalliema huma mħeġġa biex matul il-kors tat-tagħlim u l-assessjar kontinwu li jagħmlu fil-klassi 
tul is-sena akkademika, isegwu din it-tabella li turi l-punt finali fejn jidħol ammont ta’ kliem li lejh l-
għalliema għandhom iressqu lill-istudenti biex, fl-aħħar tas-sitt sena, ikunu kapaċi  jaħdmu t-testi 
moqrija, mismugħa jew miktuba bil-Malti. 

 

  
 
 
  
 
 
 
 
 
 
 
 
 
 
 
 
 
 
 
Min ikollu xi diffikultà jew ikun jeħtieġ xi kjarifika, jista’ jkellem lill-Uffiċjal Edukattiv tal-Malti li jieħu 
ħsieb il-Kulleġġ.  
 
Grazzi tal-attenzjoni, 
 
 
 
Is-Sa Sandra Ebejer 
Direttriċi 
Snin Bikrin, Lingwi u Studji Umanistiċi 
MEYR 
 

Il-Ħila 6 sena 

 
Is-Smigħ  

 

+/- 300 kelma kull 
test 

Il-Fehim mill-Qari 
+/- 300 kelma kull 

test 

Il-Qari Mgħajjat +/- 175 kelma 

Il-Kitba 
          (l-qasira) 

 
50 kelma 

 

Il-Kitba Kreattiva 
(it-twila) 

150 - 200 kelma 


